
Rhufeiniaid 9:20
-  Ond pwy wyt ti i ddadlau yn erbyn Duw? Dim ond person dynol wyt ti! “Oes gan y peth sydd wedi ei siapio hawl i ddweud wrth yr un wnaeth ei greu, 'Pam rwyt ti wedi fy ngwneud i fel hyn?'”
Genesis 2:17

-  Ond paid bwyta ffrwyth y goeden sy'n rhoi gwybodaeth am bopeth — da a drwg. Pan wnei di hynny byddi'n siŵr o farw.
Genesis 3:17

-  Wedyn dyma fe'n dweud wrth Adda: “Rwyt ti wedi gwrando ar dy wraig, a bwyta ffrwyth y goeden oeddwn i wedi dweud, ‘Paid bwyta ei ffrwyth hi.' Felly mae'r ddaear wedi ei melltithio o d'achos di. Bydd rhaid i ti weithio'n galed i gael bwyd bob amser.
Datguddiad 21:4
-  Bydd yn sychu pob deigryn o'u llygaid nhw. Fydd dim marwolaeth o hyn ymlaen, dim galaru, dim wylo, dim poen. Mae pethau fel yr oedden nhw wedi mynd.
1 Corinthiaid 15:47a
-  Mae gan pob un ohonon ni gorff daearol fel Adda
Mathew 25:43

-  ches i ddim croeso gynnoch chi pan doeddwn i ddim yn nabod neb; roesoch chi ddim dillad i mi eu gwisgo pan roeddwn i’n noeth; a wnaethoch chi ddim gofalu amdana i pan roeddwn i'n sâl ac yn y carchar.
2 Corinthiaid 12:6-9
-  Gallwn i ddewis brolio, a fyddwn i ddim yn actio’r ffŵl taswn i yn gwneud hynny, achos byddwn i'n dweud y gwir. Ond dw i ddim am wneud hynny, rhag i rywun feddwl yn rhy uchel ohono i – mwy na beth ddylen nhw. Dw i eisiau eu barn nhw amdana i fod yn seiliedig ar beth maen nhw wedi fy ngweld i'n ei wneud neu'n ei ddweud.  7 Ond dw i wedi gorfod dioddef poenau corfforol (rhag i mi droi'n greadur rhy falch am fod Duw wedi eu datguddio pethau rhyfeddol i mi). Mae Satan wedi cael anfon negesydd i'm ffistio i. 8 Dw i wedi pledio ar i'r ARGLWYDD ei symud, do, dair gwaith, 9 ond ei ateb oedd, “Mae fy haelioni i'n hen ddigon i ti. Mae fy nerth i’n gweithio orau mewn gwendid.” Felly dw i'n hapus iawn i frolio am beth sy'n dangos fy mod i'n wan, er mwyn i nerth y Meseia weithio trwof fi.
Eseia 38:21

-  Roedd Eseia wedi dweud, “Rhaid cymryd swp o ffigys wedi eu gwasgu a'i rwbio ar y briw sydd wedi casglu, a bydd yn gwella.
1 Timotheus 5:23
-  O hyn ymlaen, stopia yfed dim ond dŵr. Cymer ychydig win i wella dy stumog. Rwyt ti’n dioddef salwch yn rhy aml.
2 Samuel 12:13-25
-  Dyma Dafydd yn dweud wrth Nathan, “Dw i wedi pechu yn erbyn yr ARGLWYDD.”

A dyma Nathan yn ateb, “Wyt, ond dydy'r ARGLWYDD ddim am wneud i ti dalu am y pechod yma. Dwyt ti ddim yn mynd i farw. 14 Ond, am dy fod wedi bod mor ddirmygus o'r ARGLWYDD, bydd y plentyn gafodd ei eni yn marw.”

15 Yna aeth Nathan yn ôl i'w dŷ.

Dyma'r ARGLWYDD yn gwneud y babi gafodd Bathseba a Dafydd yn sâl iawn 16 A dyma Dafydd yn pledio'n daer ar yr ARGLWYDD i'w wella. Roedd yn mynd heb fwyd ac yn cysgu ar lawr bob nos. 17 Daeth ei gynghorwyr ato i geisio ei berswadio i godi oddi ar lawr, ond gwrthod wnaeth e, a gwrthod bwyta dim gyda nhw.

18 Ar ôl saith diwrnod dyma'r plentyn yn marw. Roedd gan weision Dafydd ofn mynd i ddweud wrtho. “Doedd e'n cymryd dim sylw ohonon ni an oedd y plentyn yn dal yn fyw,” medden nhw. “Sut allwn ni ddweud wrtho fod y plentyn wedi marw? Bydd e'n gwneud rhywbeth ofnadwy iddo'i hun.” 19 Pan welodd Dafydd y gweision yn sibrwd, roedd yn gwybod fod y plentyn wedi marw. Gofynnodd iddyn nhw, “Ydy'r plentyn wedi marw?” A dyma nhw'n ateb “Ydy, mae wedi marw”

20 Yna dyma Dafydd yn codi oddi ar lawr, yn ymolchi, rhoi olew ar ei wyneb a newid ei ddillad. Ac aeth i dy yr ARGLWYDD i addoli. Wedyn aeth yn ôl adre i'r palas a bwyta pryd o fwyd. 21 A dyma'i weision yn gofyn iddo, “Pam wyt ti'n ymddwyn fel yma? Pan oedd y plentyn yn dal yn fyw roeddet ti'n crïo ac yn gwrthod bwyta. Ond nawr mae'r plentyn wedi marw rwyt ti'n codi ac yn bwyta!”

22 Ac meddai Dafydd, “Tra roedd y plentyn yn dal yn fyw roeddwn i'n ymprydio ac yn crïo. Roeddwn i'n meddwl, ‘Falle y bydd yr ARGLWYDD yn ffeind ac yn gadael i'r plentyn fyw. 23 Ond nawr mae e wedi marw. Does dim pwynt gwrthod bwyd bellach. Alla i ddod ag e'n ôl? Na. Bydda i yn mynd ato fe, ond wnaiff e ddim dod yn ôl ata i.”

24 Yna dyma Dafydd yn mynd i gysuro ei wraig, Bethsheba. Aeth ati a chael rhyw gyda hi eto. Dyma nhw'n cael mab, a'i alw'n Solomon. Roedd yr ARGLWYDD yn caru'r plentyn, 25 felly dyma fe'n rhoi neges drwy'r proffwyd Nathan yn dweud ei fod i gael ei alw'n Jedida, sef “Mae'r ARGLWYDD yn ei garu”
2 Timotheus 3:16
-  Duw sydd wedi ysbrydoli'r ysgrifau sanctaidd hynny i gyd, ac maen nhw’n dysgu beth sy’n wir i ni, yn cywiro syniadau anghywir, yn dangos beth dyn ni’n ei wneud o’i le, a’n dysgu ni i fyw yn iawn.
Actau 10:38

-  "Dyn ni'n llygad-dystion i'r cwbl! Gwelon ni bopeth wnaeth Iesu yn Jerwsalem a gweddill Israel.
Marc 6:53-56

-  Ar ôl croesi'r llyn dyma nhw'n glanio yn Genesaret a rhwymo'r cwch. 54 Dyma bobl yn nabod Iesu yr eiliad ddaethon nhw o'r cwch. 55 Dim ots lle roedd yn mynd, roedd pobl yn rhuthro drwy'r ardal i gyd yn cario cleifion ar fatresi a dod â nhw ato. 56 Dyna oedd yn digwydd yn y pentrefi, yn y trefi ac yng nghefn gwlad. Roedden nhw’n gosod y cleifion ar sgwâr y farchnad ac yn pledio arno i adael iddyn nhw gyffwrdd y taseli ar ei glogyn. Roedd pawb oedd yn ei gyffwrdd yn cael eu hiacháu.
Marc 4:23

-  Gwrandwch yn ofalus os dych chi’n awyddus i ddysgu!
Actau 5:15-16

-  Roedd pobl yn dod â'r cleifion allan i'r stryd ar welyau a matresi yn y gobaith y byddai o leia cysgod Pedr yn disgyn ar rai ohonyn nhw wrth iddo gerdded heibio. 16 Roedd tyrfaoedd hefyd yn dod o'r trefi o gwmpas Jerwsalem gyda phobl oedd yn sâl neu’n cael eu poenydio gan ysbrydion drwg, ac roedd pob un ohonyn nhw yn cael eu hiacháu.
Iago 5:14-15

-  Oes rhywun yn sâl? Dylai ofyn i arweinwyr yr eglwys leol ddod i weddïo drosto a'i eneinio gydag olew ar ran yr Arglwydd. 15 Os gwnân nhw weddïo a chredu yn nerth Duw bydd y claf yn cael ei iacháu. Bydd yr Arglwydd yn ei godi ar ei draed, ac os ydy e wedi pechu, bydd yn cael maddeuant.
Galatiaid 4:14-15
-  A wnaethoch chi ddim gwneud hwyl ar fy mhen i na ngwrthod i, er fod fy salwch yn demtasiwn i chi wneud hynny. Yn wir, ces i’r fath groeso gynnoch chi – fel petawn i’n angel oddi wrth Dduw, neu hyd yn oed y Meseia Iesu ei hun! 15 Roeddech chi mor hapus! Beth sydd wedi digwydd? Dw i’n reit siŵr y byddech chi bryd hynny wedi tynnu'ch llygaid eich hunain allan a'u rhoi nhw i mi petai'n bosib.






Adnodau i gyd o beibl.net

